
I924 ГЪЭМ И МЭКЪУАУЭГЪУЭ МАЗЭМ И 1 ЛЪАНДЭРЭ КЪЫДОКI

ФИФI ФЫМЫГЪЭПУД, ФИ IЕЙ ФЫМЫГЪЭПЩКIУ

КъБР-м и Iэтащхьэ КIуэкIуэ Казбек 
щIышылэм и 19-м Пятигорск къалэм 
лэжьыгъэ IуэхукIэ щыIущIащ Урысей Фе-
дерацэм и Президентым и полномочнэ 
лIыкIуэу КИФЩI-м щыIэ Чайкэ Юрий.

ЧАЙКЭ Юрийрэ КIуэкIуэ Казбекрэ тепсэ-
лъыхьащ гъэ кIуам кърикIуахэм, дызыхыхьа 
илъэсым, Урысейм и Президентым пщэрылъ 
къащищIахэм тету, щIыналъэм социально-
экономикэ, жылагъуэ-политикэ я лъэныкъуэ-
кIэ зэрызиужьыну щIыкIэм.

Апхуэдэуи хэплъащ лъэпкъ проектхэмрэ 
къэрал программэхэмрэ къыщыгъэлъэгъуа-
хэр 2020 гъэм гъэзэщIа зэрыхъуам, илъэ-
сыщIэм къапэщыт къалэнхэм. Къыхагъэ-
щащ зи гугъу ящI унэтIыныгъэхэмкIэ рес-
публикэр «щIыналъэ щхъуантIэ» жыхуаIэ 
щIыпIэхэм зэрыхабжар - къалэн нэхъыщ-
хьэхэр процентищэкIэ зыгъэзэщIахэм зэра-
хэтыр.

Гулъытэ хэха хуащIащ республикэм узын-
шагъэр хъумэнымкIэ и IэнатIэм, санитар-
эпидемиологие щытыкIэм ехьэлIа Iуэхухэм. 
Абы теухуауэ КIуэкIуэ Казбек къыхигъэщащ 
узыншагъэр хъумэнымкIэ  IэнатIэр зэры-
щыту, абы сымаджэм япэу зызыхуигъазэ 
IуэхущIапIэхэри яхэту, егъэфIэкIуэным мы-
хьэнэшхуэ зэриIэр.

И гугъу ящIащ щIыналъэм лышх узыфэм 
щыпэщIэт центрыщIэ щыухэнымкIэ щыIэ 
хэкIыпIэхэм. Иджыпсту хоплъэ а ухуэныгъэм 
текIуэдэну мылъкур УФ-м и инвестицэ про-
граммэм хэгъэхьэным ехьэлIауэ щыIэ Iэмал-
хэм. КъБР-м и Iэтащхьэм полномочнэ 
лIыкIуэм лъэIукIэ зыхуигъэзащ щIыналъэм 
дежкIэ мыхьэнэшхуэ зиIэ а Iуэхур зэфIэ-
гъэкIынымкIэ щIэгъэкъуэн къыхуэхъуну.

Республикэм щыщыIэ санитар-эпидемио-
логие щытыкIэр щызэпкърахым КIуэкIуэ 
Казбек къыхигъэщащ, гугъуехьхэм емы-
лъытауэ, республикэм узыншагъэр хъумэ-
нымкIэ и IэнатIэр и къалэнхэр гъэзэщIэным 
зэрыпэлъэщыр. ГъуэлъыпIэ лейуэ яIэщ про-
цент 20 хуэдиз. Госпиталхэм ИВЛ Iэмэп-
сымэхэр, хущхъуэхэр, лэжьакIуэхэр къай-
мэщIэкIыркъым. Узыфэ зэрыцIалэ нэхъ шы-
нагъуэхэр зыпкърытхэр щагъэхъуж сыма-
джэщхэмрэ лабораторэхэмрэ медицинэ 
Iэмэпсымэу, абы технологие лъагэр и лъаб-

жьэу ящIахэри яхэту, 1500-рэ хурагъэшащ.
Коронавирус узыфэ зэрыцIалэр зыпкърыт 

сымаджэхэм я деж щIыпIэм егъэбыдылIа 
дохутырхэр нагъэсын папщIэ поликлини-
кэхэм автомобиль тхущI хуэдиз иратащ, 
COVID-р зэфыкIхэм амбулаторнэ дэIэпы-
къуныгъэ щрат центрих къызэрагъэпэщащ.

КIуэкIуэ Казбек къыхигъэщащ коронави-
рус зыпкърытхэу амбулаторнэу ягъэхъуж сы-
маджэхэр хущхъуэкIэ къызэгъэпэщыным гу-
лъытэ щхьэхуэ зэрыхуащIыр: 2020 гъэмрэ 
мы илъэсым и щIышылэмрэ къриубыдэу 
 хущхъуэхэр къэщэхуным республикэ бюдже-
тым щыщу трагъэкIуэдащ сом мелуан 45-рэ, 
федеральнэ бюджетым щыщу къаIэрыхьащ 
сом мелуан 51-рэ.

Медицинэ IуэхущIапIэхэм (госпиталхэм) я 
лэжьыгъэр щызэблэу къэмыхъуу екIуэ-
кIыным хуаутIыпщащ сом меларди 2,8-рэ, 
абы щыщу сом 1 мелардыр республикэм 
 бюджетым къыхэкIащ.

«Урысейм и Президентым къалэн 
 къазэрыщищIам тету республикэм щыщIа-
дзащ коронавирус узыфэм щызыхъумэ мас-
тэхэр цIыхухэм яхэлъхьэным, - къыхи-
гъэщхьэхукIащ КIуэкIуэ Казбек. – Вакцинэр 
цIыху 1342-м хаIуащ, дыгъуасэ мастэ 1400-рэ 
къаIэрыхьащ. Нобэ къыщыщIэдзауэ мас-
тэхэр цIыхухэм щыхалъхьэ республикэм и 
муниципальнэ зэгухьэныгъэхэм я щIыналъэ 
сымаджэщ нэхъыщхьэхэмрэ амбула-
торэхэмрэ». Чайкэ Юрий къалэну къигъэу-
ващ республикэм щыпсэухэм мастэр яхэлъ-
хьэным хуэунэтIа лэжьыгъэр псынщIэу 
зэтраухуэу тэмэму ирагъэкIуэкIыну.

КъБР-м и Iэтащхьэ КIуэкIуэ Казбек Чайкэ 
Юрий ехъуэхъуащ Кавказ Ищхъэрэ феде-
ральнэ щIыналъэр къызэрызэрагъэпэщрэ 
илъэс 11 зэрырикъумкIэ икIи къыхигъэщащ а 
зэманым Урысейм и Президентым и полно-
мочнэ лIыкIуэм и Аппаратыр Кавказ Ищ-
хъэрэ щIыналъэхэм я зэкъуэтыныгъэм и 
джэлэсу зэрыувар икIи федеральнэ щIына-
лъэм хыхьэ хэкухэм я зэкъуэтыныгъэр, жыла-
гъуэ, экономикэ зэпыщIэныгъэхэр гъэ-
быдэным хуэгъэза къалэнхэм хъарзынэу 
зэрехъулIэр.

КъБР-м и Iэтащхьэмрэ Прави-
тельствэмрэ я пресс-IуэхущIапIэ.

«Къэбэрдей-Балъкъэр Республикэм и 
щIыналъэм коронавирус узыфэ зэрыцIалэ 

лIэужьыгъуэщIэр (2019-nCoV) 
 къыщымыгъэхъуным нэгъэсауэ хуэхьэзыру 
щытынымкIэ хабзэр щыгъэувыным икIи абы 
земыгъэубгъуным хуэунэтIа зи чэзу Iуэхухэр 
лэжьыным теухуауэ» Къэбэрдей-Балъкъэр 

Республикэм и Iэтащхьэм 2020 гъэм 
гъатхэпэм и 18-м къыдигъэкIа Указ №19-УГ-м 

зэхъуэкIыныгъэхэр хэлъхьэным и IуэхукIэ

Къэбэрдей-Балъкъэр Республикэм и 
Iэтащхьэм и Указ

1. «Къэбэрдей-Балъкъэр Республикэм и щIыналъэм 
коронавирус узыфэ зэрыцIалэ лIэужьыгъуэщIэр 
(2019-nCoV) къыщымыгъэхъуным нэгъэсауэ хуэхьэзыру 
щытынымкIэ хабзэр щыгъэувыным икIи абы земыгъэуб-
гъуным хуэунэтIа зи чэзу Iуэхухэр лэжьыным теухуауэ» 
Къэбэрдей-Балъкъэр Республикэм и Iэтащхьэм 2020 
гъэм гъатхэпэм и 18-м къыдигъэкIа Указ №19-УГ-м 
зэхъуэ кIыныгъэ хэлъхьэн, 2.6 пунктым и «а» пункт къуэ-
дзэм хэт «2021 гъэм щIышылэм и 24 пщIондэ» пса-
лъэхэм яужькIэ «, 2021 гъэм щIышылэм и 25-м къы-
щыщIэдзауэ 2021 гъэм мазаем и 7 пщIондэ, 2021 гъэм 
мазаем и 8-м къыщыщIэдзауэ 2021-м гъэм мазаем и 21 
пщIондэ» псалъэхэр щIыгъуауэ.

2. Мы Указым къару егъуэт ар официальнэу къы-
щытрадза махуэм щегъэжьауэ.

 
          Къэбэрдей-Балъкъэр Республикэм и 
         Iэтащхьэ     КIУЭКIУЭ Казбек 
Налшык къалэ 
2021 гъэм щIышылэм и 20-м 
№6-УГ

Республикэм и Iэтащхьэ КIуэкIуэ 
Казбек видеоконференц зэпыщIэны-
гъэ мардэм тету щIышылэм и 18-м 
иригъэкIуэкIащ Коронавирус узыфэ 
зэрыцIалэм Къэбэрдей-Балъкъэ-
рым зы щемыгъэубгъуным хуэунэтIа 
лэ жьы гъэхэр къызэрызэрагъэ пэ-
щым, а узыфэм зэрыпэщIэтым теу-
хуа Iуэхухэр зэкIэлъызыгъакIуэ опе-
ративнэ штабым и зэIущIэр.

ЩЫТЫКIЭР зыхуэдэр зэпкърахыу 
зэIущIэм къыщыпсэлъащ «Роспотреб-
надзор»-м и управленэу КъБР-м 
щыIэм и унафэщI Пагуэ Жырас-
лъэнрэ КъБР-м узыншагъэр хъумэ-
нымкIэ и министр  Къалэбатэ Рустам-
рэ. КъБР-м щыщыIэ санитар-эпиде-
миологие щытыкIэм и гугъу щащIым 
къыхагъэщащ республикэм узынша-
гъэр хъумэнымкIэ и IэнатIэр илъэ-
сыщIэ зыгъэпсэхугъуэ махуэхэм 
зэблэу къэмыхъуу зэрылэжьар.

Коронавирус узыфэр япкърытмэ 
зэхэгъэкIыным хуэгъэзауэ республи-
кэм и лабораторэхэм щIы шылэм и 
 1 8-м ирихьэлIэу къэпщытэныгъэу 
392.997-рэ ирагъэкIуэкIащ, узыфэр 
цIыху 17.592-м къайуэлIауэ ятхащ, абы 
цIыху 297-рэ илIыкIащ, 16.219-рэ 
 хъужащ. Госпиталхэм медицинэ дэIэ-
пыкъуныгъэ щагъуэт сымаджэ 1476-м, 
абыхэм ящыщу 95-р реанимацэхэм 
щIэлъщ, цIыху 12-р ИВЛ IэмэпсымэкIэ 
ягъэбауэ. Сымаджэщхэм псори зэхэту 
гъуэлъыпIэ 1859-рэ яIэщ, гъуэлъыпIэ 
нэщIхэр щыIэщ. СOVID-19-р зыпкърыт-
хэм ящыщу 2292-р амбулаторнэу ягъэ-
хъуж. Узыр къыщахутэ, ар зыпкърыт-
хэр щагъэхъуж центрхэм дызыхыхьа 
илъэсыщIэм и япэ махуэхэм цIыху 
2267-м щадэIэпыкъуащ. КТ-къэпщы-
тэныгъэхэр медицинэ IуэхущIапIийм 
щрагъэкIуэкI, пщIэншэу, фIэкIыпIэ зи-
мыIэ медицинэ страхованэм къарит 
Iэмалыр къагъэсэбэпурэ зы жэщ-ма-
хуэм къриубыдэу ику иту цIыху 500 хуэ-
дизым я узыншагъэр къапщытащ, 
узыр и чэзум къэхутэным хуэгъэзауэ 
псори зэхэту КТ-къэпщытэныгъэу 
91397-рэ ирагъэкIуэкIащ.

Оперативнэ штабым и зэхуэсым нэ-
хъыщхьэу зи гугъу щащIахэм ящыщщ 
цIыхухэм мастэ яхэлъхьэныр къызэ-
гъэпэщыным теухуа Iуэхухэр. Абы Iэ-
натIэ псори хузэщIэгъэуIуэныр зи нэIэ 
щIэтыну комиссэ Правительствэм 
къы щызэрагъэпэщащ.

Республикэм и Iэтащхьэм гулъытэ 
хэха хуищIу къытеувыIащ цIыхухэр а 
Iуэхум щыгъуазэ щIыным яужь итын 
зэры хуейм. «ЩIышылэм и кIэ пщIондэ 
Урысейм и медицинэ IуэхущIапIэхэм 
 къаIэрыхьэнущ коронавирус узыфэ 
зэрыцIалэм пэщIэтыф мастэ мелуа-
нитIым щIигъу. Дэ къытпэщытщ 
 икъукIэ мыхьэнэшхуэ зиIэ лэжьыгъэ 
икIи мы Iуэхум къэрал политикэ 
зэпэшэчакIэ бгъэдыхьэпхъэщ. Уры-
сейм вакцинэр цIыхум щыхалъхьэр ар 
зрихьэлIэну хуеймэщ. Ди къэралым 
щащIа вакцинэр фIагъышхуэ зиIэщ, 

абы цIыхухэр узы фэм зэрыщихъумэр, 
ар зэрышына гъуэншэр наIуэ къэ-
хъуакIэщ», - къыхигъэщхьэхукIащ рес-
публикэм и уна фэщIым.

Узыншагъэр хъумэнымкIэ минист-
рым зэрыжиIамкIэ, вакцинэр цIыхухэм 
яхэлъ хьэн къызэрырагъажьэрэ Къэ-
бэрдей-Балъкъэрым хэIугъуэ 1442-рэ 
къы Iэрыхьащ, псори зэхэту ар цIыху 
1342-м хаIуащ, 572-м - етIуанэу. Зэман 
гъунэгъум къыкIэлъыкIуэ Iыхьэр 
 къаIэрыхьэнущ.

Иджыри къэс мастэр щыхалъхьэ 
щIы пIэу республикэм иIар тхумэ, 
щIышылэм и 19-м къыщыщIэдзауэ а 
Iуэхур щызэтраублэнущ щIыналъэ сы-
маджэщ нэхъыщхьэ псоми абыхэм я 
къудамэ амбулаторэхэми. Къуажэ 
жыжьэхэм дэсхэр цIыхухэр мастэ щы-
халъхьэ щIыпIэхэм къашэу Iуэхур 
зэтраухуэну я мурадщ.

ЦIыхухэм мастэр щызыхрагъэIу 
 хъунущ КъБР-м Узыншагъэр хъ-
умэнымкIэ и министерствэм и нэIэ 
щIэту а лэжьыгъэр щрагъэкIуэкI, 
езыхэм нэхъ къащтэ щIыпIэхэм, а 
мастэр зыхрагъалъхьэ зэрыхъунум и 
щыхьэт тхылъ я дохутыр-терапевтым 
къаритамэ.

КIуэкIуэ Казбек зэIущIэм хэтхэм 
еупщIащ мастэр зыхезыгъэлъхьа яхэт-
мэ зригъэщIэну, ар къызэрезэгъами 
зыщигъэгъуэзэну хуейуэ.

КъБР-м узыншагъэр хъумэнымкIэ и 
министр Къалэбатэ Рустам жиIащ ма-
зих дэкIмэ езыми ар зэрызыхригъэлъ-
хьэнур, ауэ зэрысымэджам къыхэкIыу, 
зэкIэ зэрызиIэжьэр. Апхуэдэу щытми, 
мастэр абы и анэм зэрыхаIуар икIи ар 
хъарзынэу зэрезэгъар жиIащ. Вак-
цинэр зыхригъэлъхьащ «Роспот реб-
надзор»-м и управленэу КъБР-м 
щыIэм и унафэщI Пагуэ Жыраслъэни. 
Республикэм и санитар дохутыр нэ-
хъыщхьэм жиIащ вакцинэр и уна-
гъуэм щIэс псоми зэрырахьэлIар.

КъБР-м и Iэтащхьэр щIэупщIат вак-
цинэр зыхрагъэлъхьэн ипэкIэ анти-
тела яIэмэ зэхагъэкIын папщIэ ана-
лизхэр ятын хуеймэ. Абы и  жэуапу 
узыншагъэр хъумэнымкIэ министрым 
жиIащ: «Урысейм Узын шагъэр хъумэ-
нымкIэ и минис терст вэм и методикэ 
чэнджэщхэм апхуэдэ мардэхэр 
 къи гъэувыркъым. ЦIыхум коронави-
рус къызэрефыкIам къыхэкIыу вак-
цинэр халъхьэ мыхъуну аракъым. Ар 
зэхагъэкIын папщIэ цIыхур зэ-
гъэбыдылIа дохутырым зыхуигъэзэн 
хуейуэ аращ».

КъБР-м и Iэтащхьэм зэIущIэм и кIэу-
хым жиIащ коронавирус узыфэм 
ущызыхъумэ вакцинэр республикэм 
щыпсэухэм яхэлъхьэныр псори зэуIуу 
зэлэжьыпхъэ Iуэхуу зэрыщытыр икIи 
вакцинэм и къалэн нэхъыщхьэр - 
цIыхубэм я узыншагъэр хъумэныр – 
къайхъулIэн папщIэ жэуаплыныгъэ 
яхэлъу абы бгъэдыхьэн зэрыхуейр.

КъБР-м и Iэтащхьэмрэ Прави-
тельствэмрэ я пресс-IуэхущIапIэ.

УФ-м и Президентым и полномочнэ 
лIыкIуэу КИФЩI-м щыIэ Чайкэ Юрийрэ 
КъБР-м и Iэтащхьэ КIуэкIуэ Казбекрэ 

лэжьыгъэ IуэхукIэ зэхуозэ

КIуэкIуэ Казбек илъэсыр къызэри-
хьэрэ япэу иригъэкIуэкIа «муниципальнэ 
сыхьэтыр» теухуауэ щытащ республикэм 
щыIэ санитар-эпидемиологие щытыкIэм, 
коронавирус узыфэм пэщIэтыф мастэхэр 
цIыхухэм яхэлъхьэным теухуа лэжьы-
гъэхэр республикэм и муниципальнэ зэ-
гухьэныгъэхэм къыщызэгъэпэщыным, 
къэрал, республикэ проектхэмрэ програ-
ммэхэмрэ гъэзэщIэным.

ЗЭIУЩIЭМ хэтащ КъБР-м и Правите-
льствэм и УнафэщI Мусуков Алий, КъБР-м 
и Правительствэм и УнафэщIым и япэ 
 къуэдзэ Къуныжь МуIэед, КъБР-м и Прави-
тельствэм и УнафэщIым и къуэдзэ Хъубий 
Марат, КъБР-м ухуэныгъэмрэ псэупIэ-ком-
мунальнэ хозяйствэмкIэ и министр Бэрбэч 
Алим, КъБР-м транспортымрэ гъуэгу 
хозяйст вэмкIэ и министр ДыщэкI Аслъэн, 
КъБР-м узыншагъэр хъумэнымкIэ и ми-
нистр  Къалэбатэ Рустам, республикэм и му-
ниципальнэ щIыналъэхэмрэ къалэ округ-
хэмрэ я щIыпIэ администрацэхэм я Iэта-
щхьэхэр.

Коронавирусым теухуауэ республикэр 
зэрыт щытыкIэм и гугъу щищIым КIуэкIуэ 
Казбек къыхигъэщащ, цIыху куэд зыхэт да-
уэдапщэхэр къэрал, муниципальнэ, щхьэ-
закъуэ IуэхущIапIэхэм щрагъэкIуэкIыу 
зэрыхуамыдам, апхуэдэуи цIыхухэр профи-
лактикэ мардэхэм нэхъ тет зэрыхъуам я 
фIыгъэкIэ махуэшхуэхэм я ужькIэ сыма-
джэхэм я бжыгъэм хэпщIыкIыу къызэры-
хэмыхъуар. Абы къыдэкIуэуи, республикэм 
и Iэтащхьэм къыхигъэщащ, щытыкIэр 

зэпIэзэрыту щытми, ар гугъуу къызэ-
рынэжыр икIи сымаджэ хъухэм я бжыгъэм 
хэхъуэныр щыпхузэтеIыгъэнур абы ущызы-
хъумэ мастэхэр цIыху куэдым халъхьа 
нэужьу зэрыщытыр. Абы ипкъ иткIэ респуб-
ликэм и Iэтащхьэм муниципалитетхэм я 
унафэщIхэм яхуигъэуващ щIыналъэхэмрэ 
къалэ округхэмрэ щыпсэухэм вакцинэр 
яхэлъхьэным теухуа лэжьыгъэр щIагъэхуэб-
жьэну.

ЦIыхухэм вакцинэр яхэIуным теухуа 
лэжьыгъэ псори зэгъэуIуным къыхузэра-
гъэпэща правительственнэ комиссэм и 
унафэщIу ягъэуващ Хъубий Марат. 

Къалэбатэ Рустам зэрыжиIамкIэ, а хущ-

хъуэгъуэр цIыху 1342-м халъхьащ, 572-м 
етIуанэ ехьэлIэгъуэри хаIуащ. Иджыри вак-
цинэ 1400-рэ къаIэрыхьащ икIи щIыналъэм 
щыпсэухэм жыджэру зрагъэтх ар зыхра-
гъэIуну хуейуэ. ЩIышылэм и 19-м къы-
щыщIэдзауэ мастэхэр цIыхухэм щыхалъхьэ 
республикэм и щIыналъэ сымаджэщ нэ-
хъыщхьэхэмрэ амбулаторэхэмрэ, къуажэ 
жыжьэхэм щыщхэр мастэ хэIупIэхэм 
 къешэлIэнымкIэ щыIэ хэкIыпIэхэр зэхуа-
гъэхъу, апхуэдэуи жылэхэм мастэхэр 
яшэурэ абдеж щыхэIунымкIэ яIэ Iэмалхэри 
зэпалъыт.

«Дэ псынщIэу а Iуэхур зэрызэфIэд-
гъэкIым, зэдэууэ абы дызэрелэжьым елъы-

Япэ «муниципальнэ  сыхьэтыр»
тауэ щытынущ псэукIэ тэмэмым 
дыщыхуэкIуэжыну пIалъэр, республикэм и 
цIыхухэр я IэнатIэхэм хуиту щекIуэлIэжы-
нур», - къыхигъэщащ Iэтащхьэм.

Дызэрыхьа илъэсым къэрал, республикэ 
проектхэу муниципальнэ щIыналъэхэмрэ 
къалэ округхэмрэ щызэфIагъэкIынухэм 
ятеухуауэ къэпсэлъащ Мусуков Алий. Абы 
къыхигъэщащ 2020 гъэм проектхэм щауб-
зыхуауэ щытахэр щIыналъэхэмрэ къалэ ок-
ругхэмрэ зэрыщызэфIагъэкIар. Дызэрыт 
илъэсым республикэм и муниципальнэ зэ-
гухьэныгъэхэм щелэжьынущ «Дэтхэнэ зы 
сабийми и ехъулIэныгъэр», «Гъуэгухэр», 
«Спортыр ди псэукIэм и мардэщ», «Щэнха-
бзэ», «Творчествэм дихьэх цIыхухэр», «Къа-
лэм тыншыпIэ псори къыщызэгъэпэ-
щыныр», «Ущыпсэуну къемызэгъыж унэ 
кхъахэхэм я бжыгъэр гъэмэщIэныр» щIы-
налъэ проектхэр гъэзэщIэным. Я мурадщ 
социальнэ IуэхущIапIэхэр яухуэну, жьы 
 хъуахэр зэрагъэпэщыжыну, муниципальнэ 
жылэхэм я инфраструктурэр ирагъэфIэ-
кIуэну. Премьер-министрым зэрыжиIамкIэ, 
проект хэр гъэзэщIэным трагъэкIуэдэну 
суб сидиехэр муниципалитет псоми Iэра-
гъэхьакIэщ. Муниципалитетхэм я Iэтащ хьэ-
хэм къалэн щащIащ зыхуэфащэ министер-
ствэхэм быдэу япыщIауэ ядэлэжьэну.

«Лъэпкъ проектхэр гъэзэщIэным хуэгъэ-
за лэжьыгъэр къэбгъэтIэсхъэнкIэ Iэмал иIэ-
къым. Зы щIыналъи щыIэкъым социальнэ 
IуэхущIапIэхэр щыухуэным, щыIэхэр зэIу-
зэпэщ щыщIыным, муниципальнэ щIы-
пIэхэр зыхуей хуэгъэзэным теухуа проект-
хэр щамыгъэхьэзыра. Дэ илъэс кIуам зэд-
гъэхъулIам нэхърэ нэхъыби нэхъыфIи 
тхузэфIэкIын хуейщ», - къыхигъэщхьэху-
кIащ КIуэкIуэ Казбек.

КъБР-м и Iэтащхьэмрэ Прави-
тельствэмрэ я пресс-IуэхущIапIэ.

ЩIышылэм и 21,
махуэку

IэплIэ зэхуэщIыным и 
дунейпсо махуэщ. Ар 
1986 гъэм США-м къы-
щыхалъхьати, абы и хъы-
барыр дуней псом псын-
щIэу щызэлъащIысауэ, 
къэрал куэдым щагъэ-
лъапIэ.

УФ-м и инженер дзэхэм 
я махуэщ. 1701 гъэм Пётр 
Езанэм Iэ щIидзащ къэра-
лым щыяпэ инженер 
школ къызэгъэпэщыным 
теухуа унафэм.

1918 гъэм Адыгейм Со-
вет властыр щагъэуващ.

1924 гъэм Ленин (Улья-
нов) Владимир дунейм 
ехыжащ.

1934 гъэм Украинэм и 
Компартым и ХII съездым 
унафэ щащIащ республи-
кэм и къалащхьэр Харь-
ков ирахыу Киев ягъэIэп-
хъуэным теухуауэ.

1943 гъэм советыдзэхэм 
Ставрополь къалэр фа-
шистхэм къыIэщIагъэкIы-
жащ.

1945 гъэм ЦIыхубэ Ко-
миссархэм я Советым 
унафэ къищтащ Москва 
Ботаническэ хадэ къы-
щызэIухыным теухуауэ.

1954 гъэм дунейм 
щыяпэу США-м хьэзыр 
щыхъуащ атом псыщIа-
гъырыкIуэ кхъухьыр.

1985 гъэм Франджым и 
ЛIыхъужь Хьэгъундокъуэ 
Елмэсхъан дунейм ехы-
жащ.

Франджым щыщ дизай-
нер-модельер, зи Iэда-
къэщIэкIхэмкIэ дуней 
псом цIэрыIуэ щыхъуауэ 
щыта Диор Кристиан 
къызэралъхурэ илъэси 
116-рэ ирокъу.

Совет къэфакIуэ, ба-
летмейстер, СССР-м и 
цIыхубэ артист, Социа-
лист Лэжьыгъэм и ЛIы-
хъужь Моисеев Игорь 
къызэралъхурэ илъэси 
115-рэ ирокъу.

Ермэлы композитор, 
СССР-м и цIыхубэ артист 
Бабаджанян Арно къызэ-
ралъхурэ илъэси 100 
 ирокъу.

КъБР-м и цIыхубэ тха-
кIуэ ХьэхъупащIэ Хьэж-
бэчыр къызэралъхурэ 
илъэс 95-рэ ирокъу.

Испанием щыщ, дуней 
псом щыцIэрыIуэ опернэ 
уэрэджыIакIуэ Домингэ 
Пласидэ и ныбжьыр 
илъэс 80 ирокъу.

Совет, америкэ актёр, 
режиссёр, РСФСР-м и 
цIыхубэ артист Нахапетов 
Родион и ныбжьыр илъэс 
77-рэ ирокъу.

УФ-м и цIыхубэ егъэ-
джакIуэ, тхыдэ щIэны-
гъэхэм я доктор Мэлба-
хъуэ Борис и ныбжьыр 
илъэс 75-рэ ирокъу.

Филологие щIэны-
гъэхэм я доктор, КъБР-м 
щIэныгъэхэмкIэ щIыхь 
зиIэ и лэжьакIуэ БищIо 
Борис и ныбжьыр илъэс 
69-рэ ирокъу.

УФ-м и цIыхубэ артист 
Харатьян Дмитрий и ныб-
жьыр илъэс 61-рэ ирокъу.

Дунейм и щытыкIэнур
«pogoda.yandex.ru» сай-
тым зэритымкIэ, Налшык 
пшэр техьэ-текIыу щы-
щытынущ. ЩIыIэр ма-
хуэм градуси 4 – 1, жэщым 
градуси 9 - 8 щыхъунущ.

ЩIышылэм и 22,
мэрем

УФ-м и ПВО-м и 
 кхъухьлъатэдзэхэм я ма-
хуэщ

Нартыху гъэпIэнкIам и 
махуэщ. МафIэ гуащIэм 
тет шыуаным нартыху хьэ-
дзэ зыбжанэ иб дзэмэ, уэс 
Iэтэм хуэдэу къы-
зэрыбырыбым япэу гу 
 лъатащ 1630 гъэм.

Польшэм щагъэлъапIэ 
адэшхуэм и махуэр

1517 гъэм Мысыр шэр-
джэс мамлюкхэмрэ тыр-
кудзэмрэ Каир пэмы жы-
жьэу зэзэуэн щыщIа-
дзащ.

1969 гъэм КПСС-м и ЦК-
м и Секретарь нэхъыщхьэ 
Брежнев Леонид яукIыну 
хэтащ. Космосым щыIа 
«Союз-4», «Союз-5» кхъ-
ухьхэм исахэр Москва и 
Утыку Плъы жьым Iэтауэ 
к ъ ы щ р а г ъ э б -
лэгъэжыным зыхуагъэ-
хьэзырырт. А Iуэхум те-
ухуа дауэдапщэм хэтынут 
къэралым и унафэщIри. 
Совет армэм и сержант 
нэхъыщIэ Ильин Виктор 
кIэрахъуэкIэ еуащ Утыку 
Плъыжьым къихьэ, Бреж-
невыр зэрысу игугъа ав-
томашинэм. Къызэ ры-
щIэкIамкIэ, абы исар 
 космонавтхэрт – Терешко-
вэр, Николаевыр, Бе ре-
говойр, Леоновыр.  Ауэ, 
насып яIэти, кIэра хъуэ-
шэхэр абыхэми  ялъэ Iэ- 
 сакъым.

2005 гъэм Корее Ипщэм 
хамэ къэрал IуэхухэмкIэ и 
министр Ким Ке Гван хэIу-
щIыIу ищIащ КНДР-м 
ядернэ Iэщэ зэриIэр.

Инджылыз усакIуэ 
Байрон Джордж къызэ-
ралъхурэ илъэс 233-рэ 
ирокъу.

Сабий тхакIуэ Гайдар 
Аркадий (и унэцIэ дыдэр 
Голиковщ) къызэралъ-
хурэ илъэси 117-рэ  ирокъу. 

Совет физик, Социа-
лист Лэжьыгъэм и ЛIы-
хъужь, СССР-м ЩIэны-
гъэхэмкIэ и академием и 
академик, Нобель и сау-
гъэтым и лауреат Ландау 
Лев къызэралъхурэ илъэ-
си 113-рэ ирокъу. 

Урыс совет тхакIуэ, Со-
циалист Лэжьыгъэм и 
ЛIыхъужь, СССР-м и 
Къэрал саугъэтыр зрата 
Проскурин Пётр къызэ-
ралъхурэ илъэс 93-рэ иро-
къу.

Урысей актрисэ цIэры-
Iуэ, РСФСР-м и цIыхубэ 
артисткэ Талызинэ Ва-
лентинэ и ныбжьыр илъэс 
86-рэ ирокъу.

КъБКъУ-м и библиоте-
кэм и унафэщIу щыта, 
 КъБР-м щэнхабзэмкIэ 
щIыхь зиIэ и лэжьакIуэ 
УнащIэ Розэ къыщалъхуа 
махуэщ.

Урысей актёр, продю-
сер, нэтынхэр езыгъэ-
кIуэкI, УФ-м и Къэрал сау-
гъэтыр зрата Ярмольник 
Леонид и ныбжьыр илъэс 
67-рэ ирокъу.

Дунейм и щытыкIэнур
«pogoda.yandex.ru» сай-
тым зэритымкIэ, Налшык 
пшэр техьэ-текIыу щыщы-
тынущ. Махуэм хуабэр 
градуси 2 – 5, жэщым 
щIыIэр градуси 5 - 4 щы-
хъунущ.



И илъэси 100-м 
хуэфэщэну ирохьэлIэ

ЛIы иримыкъу
Роман. ЕтIуанэ  Iыхьэ

ЧЭРИМ  Марианнэ
(КIэлъыкIуэр.

ПэщIэдзэр 2020 гъэм и №№ 
125-130-хэм, 2021 гъэм и №№2-4,         

6-хэм итщ).

Кхъухьлъатэ тедзапIэм зэрынэсу и 
хьэпшыпхэр ипхъуатэщ, гузехуэм 
сэлам ирихыжри, хьэзыру щыт боин-
гым хуиунэтIащ. И щхьэр къиIэтрэ 
плъэмэ - Машэ! ГуфIащ, пцIы хэмылъу. 
Зэгуэпыни къэнакъым. Хъыбар къри-
мыгъащIэу къэкIуэн хуеякъым. 

- Уигу сыкъэкIакъэ?
- Ауэ сытми. Билет пIыгъ?
- Ахьейми, сIыгъ.
- Дэнэ къыздипхар? 
- И уаситI ептмэ, умыгъуэтын щыIэ?!
- УщIыхьэжакъэ?
- ЖэрыжэкIэ.
- УмэжалIэкъэ?
- КхъухьлъатIэм зыгуэр къыщыдаты-

ну сыщогугъ.
- НакIуэ-тIэ.
Я билетхэр ирагъэлъагъури итIыс-

хьащ, ауэ я тIысыпIэхэр зэпэIэщIэщ. 
Ар Машэт, зыхуей зыхуимыгъэ зэф-
тэмэ? Марат къыбгъэдэсын хуея да-
дэм еубзэрабзэри, и билетыр ирихъуэ-
жащ. Зэрызэбгъэдэсым нэмыщIыж-
кIэ, зыри къалъэмыIэсу, адрейхэм 
япыщ хьэхукIа хуэдэу, и кIэ дыдэм хуо-
зэ я тIысыпIэр. Нэм хуэзанщIэу щIэ-
гъэна телевизорым зэкIэ удэзыхьэхын 
къигъэлъагъуэркъым. 

- Уи анэм уепсэлъа? - къоупщI хъы-
джэбзыр, кхъухьлъатэм зиIэту тIэкIу 
загъэпсэхужа нэужь.

- НтIэ.
- Сыт жиIэр?
- Сыт жебгъэIэнур?
ЩIалэм и нэхэр зэтрипIэри, жей 

кIэщIым зыхригъэлъэфащ. Машэ и 
тIысыпIэр кхъухьлъатэ щхьэгъубжэм 
бгъэдэтыпэщи, уиIэбыкIыу уеIусэным 
ещхьу, абдж щIыбым пшэ хужьыб-
зэхэр блосыкI. 

- Сэ фи деж сынакIуэ хъунукъым, 
аракъэ, - зи нэхэр къызэтезыха Марат и 
дамэм и щхьэр ирегъэщIри, щIоупщIэ 
Машэ. 

- Сыт щыпщIэнур?
- Сэ сщIэрэ, уи адэр дунейм ехыжа-

уэ?
- Дызэдэлажьэркъым, нэгъуэщI-

къым. 
Хъыджэбзым и щхьэр щIалэм и да-

мэм къытрехыжри, щхьэгъубжэмкIэ 
доплъ. 

- Апхуэдэу дыпсэунщ-тIэ. 
Сыт узытепсэлъыхьыр жыпIэу 

ущIэупщIэн хуэмеижу, Машэ къри-
гъажьэм и зэхуэдитIыр нэчыхьым ире-
хулIэ. 

- КъыщIумыдзэ, - тIысыпIэм зыкIэре-
гъащIэри, и нэр зэтрепIэж Марат.

- Уурыс хьэмэ уцыджан жиIэу, цIыху 
дапщэ къоупщIыну пIэрэ, мы хым 
узэпрысыкIмэ? 

- Уцыджану щытамэ, куэд щIат укъы-
зэрысшэрэ, - гушыIафэ зытрегъауэ 
Марат. 

- Сыт абы къибгъэкIыр?
- Цыджанымрэ адыгэмрэ я Iуэхур 

нэхъ  тыншщ, урысымрэ адыгэмрэ 
нэхъ рэ. 

- КхъыIэ, зэдзэкIын хуэмейуэ пса-
лъэ.

- Цыджанхэм адыгэ мелуан зэпрахуа-
къым а хым. 

- Сыт адыгэхэми урысхэми нобэ къа-
гъанэр абы щхьэкIэ?

- Уэ сыт узыхэкIыжыр абы щхьэкIэ? 
Къуажэ пщIантIэ къыупхъэнкIыну уигу 
къихьауэ ара? Хьэмэ жэм къэпшыну?

- Уэ сыпхокIыж. Зыгуэр тхъунщIам 
ещхьу, Налшык дызэрынэсыжу зызэ-
пыIуддзу.

- Сэракъым уэ узыхэкIыжыр. «Фе-
плъыт сэ сызышам» жыпIэу, уи пэр 
дэпкъеину ухуейуэ аращ. 

- «Феплъыт сэ къызыдэскIухьым» 
жысIэмэ, нэхъыфI? 

- ЖумыIэ! Зыми ухигъэзыхьыркъым. 
- СыптеукIытыхьынщ-тIэ, уэ уэщхьу. 
- Абы фIэкIа къызэрыбгурымыIуэм 

къегъэлъагъуэ уэрэ сэрэ ди унагъуэ 
зэдэухуэгъуэр къызэрымысар. 

- Сытым щыгъуэу пIэрэ ар къыщысы-
нур? Пенсэм сыкIуа нэужь? 

- Сэ сызэхэзымыщIыкI цIыхубз сы-
дэп сэуфынукъым.

- УзэрызэхэсщIыкIыр нэчыхьыншэу 
сыбдэпсэуну сызэрыарэзымкIэ фIэкIа 
къысхуэмыгъэлъагъуэмэ-щэ? 

- УзыхэкIыжыр сыт жызоIэри минрэ 
езанэрэ сыноупщI. Мис, мыпхуэдэ 
цIыхубзым и щхьэгъусэм уэ къыс-
хуэпщIам нэхърэ нэхъыбэ къыхуищIащ 
жыIи, зыгуэрым и цIэ къысхуиIуэт! Хэт 
уи ныбжьэгъухэм ящыщу илъэс къэс 
хы Iуфэм зыщызыгъэпсэхур? Хамэ 
къэрал щыIар? Лимузин итIысхьэу 
 къикIыжар, илъу къижыхьыным и          
гугъу сщIыркъым? Уи дыщэхэкI къэт, 
нэчыхь димыIэ щхьэкIэ? Уи джэдыгу, 
уи унэ, уи машинэ, уи нэгузыужь, уи 
жып ахъшэ? 

- Къызэпхъуэныжыну убампIэти? 
- Уэсхъуэныжын хуей хъумэ, ар пса-

лъэкIэкъым зэрысщIэнур, уи фIэщ 
щIы. Илъэсищ хъуащ дызэры зэры-
цIыхури, сфIэфIымрэ сфIэмыфIымрэ 
пхузэхэгъэкIыркъым уэ нобэр къыз-
дэсым. 

- Сыт ар щIызэхэзгъэкIынур? ТIуми 
уэ пфIэфIращ тщIэр. Сэ сыурысщи, 
сыпшэмэ, уи напэр текIынущ, уи 
лъэпкъым уопцIыж. Ар пфIэфIкъым. 
Ауэ сыджаурщи, къыздэпкIухькIэ, ягъэ 
кIынукъым. Ар пфIэфIщ. Щхьэ 
укъысщымымэхъашэрэ, апхуэдизу уи 
лъэпкъым ущыхуэпэжкIэ? Хы ФIыцIэм 
сыхыхьэххэнтэкъым уи пIэ ситамэ, абы 
хитхьэлыхьа щэрэминхэр апхуэдизу 
къыщоузкIэ! 

- А псом щхьэкIэ къэзмыгъанэу 
сызэрыуигъусэм зыри къыбжиIэркъэ? 
Уэ къыпIэрыхьам и Iыхьэ щанэ игъа-
щIэм уи анэм илъэгъуа? Уи еджакIуэхэр 
зыхуебгъаджэр сщIарэт, афIэкIа цIыху 
зэхущытыкIэм хыумыщIыкIыу! Нэчыхь! 
Нэчыхь! Нэчыхь! Нэчыхь езыгъэтха да-
пщэ мазэ бжыгъэ дамыхыу зэб-
гъэдэжыжрэ? Ара узэхъуапсэр? 
Нэчыхь едгъэтхкIи жыжьэ дынэсыну-
къым дэ, зым жиIэр адрейм къыщы-
гурымыIуэкIэ. 

- Дынэмысынумэ…
Къигъэгубжьмэ, зигъэгусэнурэ, уе-

кIужыныр фэтехщ. ЗигъэкIуэдынурэ, 
мазэ бжыгъэкIэ къызыкIэлъригъэ-
жыхьынущ. Зэрыхъу ирехъу. Ишэмэ, 
ишащ, имышэмэ, псэунщ апхуэдэу. И 

анэращ зымыгъэпсэур. «Уи ныб-  
 жьэ гъу хэм я бынхэм я Iэпэр яIыгъщ, 
фызыжь ухъуащ», - жеIэри, жэщ-ма-
хуэ имыIэу зэрехуэ. «Адыгэм сыдэкIуэу 
бдэну?» - жиIэу япэу щеупщIам, 
дыхьэшхат. «Тхьэ, адыгэми содэм, ауэ 
си пхъу рылъ хухэр я тэмакъым 
 къипсэлъыкIыу къызэрызыфIэзгъэ-
щIу, сщIэркъым сы зэрыхъур». 

Ауан къащIынкIэ мэгузавэ, гугъу Ма-
рат жимыIэр къыбгурыIуэну? Къра-
хъуэнынур зэрыурысракъым, зэрые-
гъэджакIуэ тхьэмыщкIэрщ. Зыми и 
зырикъым Машэ. Урыс къыщIашэр 
 къулыкъущ, ар ауэ сытми хъыджэбз 
дахэу ар къудейщ. Тыншу къыпIэрыхьэу, 
сытри пхуегъадэу. Нэчыхь едгъэ-
гъэтхи, жылэм ещхьу хабзэкIэ дызэдэ-
гъэпсэу жриIэмэ, - «сызэхэпщIыкIыр-
къым», «сыплъэхъэну ухуейщ» къыж-
реIэж. Езым нэхърэ нэхъ насыпыфIэ 
щымыIэ хуэдэу зищIмэ, - «псори 
зэрыбдэм фэ Iей къыптрегъауэ», «сэ 
уэ пхуэдэу сыщытынутэкъым, пхъу 
сиIами, хуэздэнутэкъым апхуэдэу 
утIып щауэ дэтыну». Сэри сыщыты-
нутэкъым, уэ сыпхуэмызамэ! СыщIы-
зумыпэс щхьэусыгъуэр къызыб-
гъэдэсхыр уэращ, си псэм хуэдэ! Си 
щхьэ сытеукIытыхьыжу сызыгъэпсэу-
ри хэт, уэрмырамэ? ЖеIи еплъыт ар! 
Кхъухьлъатэм уридзынщи къып кIэ-
лъып лъыжынкъым. 

«Къэбэрдей щхьэгъавэ», - щхьэгъуб-
жэмкIэ доплъ аргуэру Машэ. Езыми 
тхьэмахуэ бжыгъэщ худэхыр Марат 
хуэмызэу. Арауэ пIэрэ-тIэ лъагъуныгъэ 
жыхуаIэр? «СыхыфIэбдзэжауэ ара?» - 
жеIэри, телефоныр трекъутэ, зэрызи-
гъэкIуэду. ЕгъэджакIуэ улахуэмрэ фы-
зыжь пенсымрэ жыжьэ унахьэсыну? И 
анэми и жагъуэкъым зыхуей ягъуэту 
зэрыпсэур. Машинэ къыхуищэхуащ, 
къыдэлажьэ псори къохъуапсэ. 
 КъулыкъукIэ иIэтынуи щогугъ. Хьэ-
щIэщ хэм щызэхуэзэу аращ, унэ хэха 
яIэкъым зэкIэ. Зэм зы къалэм, зэм - 
адрейм. И анэр ежьэмэ - я унэм. Ари 
Маратщ къахуэзыщэхуар. ДэIэбыкIын-
ти и IэмкIэ еIусэнт мо пшэ хужьыбзэ-
хэм. Сыту фIыт абыхэм ещхьу щхьэху-
иту, къабзабзэу, зыми зыкIи ущымыгу-
гъыу упсэуну. 

Стюардессэм кхъухьлъатэ гъуэ мы-
лэр къахуехь. Гукъеуэ псори тыншу 
зыщхьэщызыхуф Машэ тIуми къа-
лъысыр къыIехри, и Iэнэр зэкIуэцIех. 

- Дзэкъэгъуэ сшхакъым нышэдибэ 
лъандэрэ. Ушхэнукъэ?

- Хъунут.
- ИIэ-тIэ, уи Iэнэр къэузэд.
Марат жыIэдаIуэу IэпэлъэщI псыф-

хэмкIэ зелъэщIри, шхэну зегъэхьэзыр. 
Бжьэхуц щIакхъуэ, узэпхрыплъу 
 кхъуей, джэдыл и цIэу зыгуэр, шей. 

- Машэ машхэ, - жеIэ Марат адыгэб-
зэкIэ. 

- Марат машхэ, - къыпедзыж адрей-
ми, щIакхъуэр кхъуейм тригъэза-
гъэурэ.

- ЩIэуэ зыгуэр зэгъащIэ.
- Псалъэм папщIэ?
- Машэ мэжей.
- Марат мэжей.
- Дэгъуэщ.
- Абы сыт къикIыр?
- ФIыщ, хъарзынэщ.
- «Дахэ» псалъэр сощIэ иджыри.
- Машэ дахэщ.
- Ооо!
 Апхуэдэу урысыбзэкIэ зэдауэм, 

адыгэбзэкIэ зэкIужурэ, Маратрэ Ма-
шэрэ Налшык нэс дэлъ сыхьэтыр 
ягъэкIуащ. 

Упсэунумэ, къеблагъэ

Щыхьым и хьэдэр унагъуэм къы-
зэрыратыжрэ махуэ етIуанэр йокIуэкI. 
Дыгъуасэ хуэдэм пшапэ зэхэуэгъуэу 
полицэ машинэшхуэкIэ унэм къыIуа-
шэжащ, хьэблэ фызхэр зэщIэгъуагэу. 
Нобэ щIалъхьами хъунут, ауэ Марат 
ягъуэтыркъыми, пагъаплъэ. Телефо-

ныр маджэ, модрейм къытрихыркъым 
икIи къэпсэлъэжыркъым. ЛIар лIами, 
псэум и хъыбар зэрамыщIэм гузэвэ-
гъуэр нэхъ гуащIэ ищIынкIэ шына-
гъуэти, зыри къэмыхъуа хуэдэу Iуэхур 
здынагъэсыфым нагъэсыну зэгурыIуэ-
хэри, хьэдэгъэпскIхэр къашэну ягъэ-
кIуащ. 

Хьэдэм лIитI бгъэдэсщ: Хьэсэнрэ 
Iэхьмэдрэ. Илъэс пщIейм щхьэдэха 
Iэхьмэд Щыхьым и адэ къуэшщ, ЛIы-
гъумхэ я нэхъыжьщ. Илъэс зыхыблкIэ 
абы нэхърэ нэхъыщIэ Хьэсэн гъунэ-
гъуфIхэм хабжэу аркъудейщ, благъэ-
къым. Ауэ хьэтыркIи цIыхугъэкIи зэры-
пэрытым къыхэкIыу, Хьэсэн хэмыту 
ящIар мыхъуауэ къафIощI, езыри 
фIыуэ ялъагъу. 

ХьэдэгъэпскI щIалитIыр къызэрысу, 
Щыхьым здыщIэлъ пэшымкIэ щIа-
шащ. КIыхьлъыхь замыщIу, езыхэри 
занщIэу я къалэным пэроувэ. 

«Iыммм...» - и псэр хэмыкIатэмэ, ар 
зи макъыр Щыхьымт. 

«Тобэ, тобэ!» - жеIэ абы зи гулъытэ 
техуа хьэдэгъэпскIитIым язым. Бжэм-
кIэ ежьа Хьэсэн ар зэхехри, Щыхьым 
бгъэдолъадэ, и нэхэр къызэтрихыу 
зэрызэтрипIэжар елъагъури, и гур къо-
лъэт. Тутын ефэу дэкIуеипIэм тет Iэхь-
мэд деж мажэри, фIыуэ зэрызэхи-
мыхым щхьэкIэ, иудыныщIэурэ жреIэ:

- Iэхьмэд! Iэхьмэд! Щыхьым псэущ!
ТIури къыщIолъэдэжри, къипкIыну 

хьэ зыр я нэ тIурытIыр къэблэмкIэ гъэ-
зауэ щылъ хьэдэу щытам траубыдэ. 
ХьэдэгъэпскIхэми, мы дыкъызыхэхуар 
сыт жыхуаIэу, зэм Щыхьым йоплъ, зэм 
Iэхьмэдрэ Хьэсэнрэ яхудоплъей. 

- Сыт тщIэнур? - жеIэ хьэдэгъэпскI 
нэхъыжьым. 

- Дохутыр къедджэнущ, - ирет абы 
жэуап Хьэсэни, телефоныр къещтэ. 

- КъытфIэщIамэ-щэ? - щIоупщIэ 
Iэхьмэд, къэгузэвауэ.

- ПлIыми къытфIэщIын, зиунагъуэ-
рэ?! - идэркъым хьэдэгъэпскI нэ-
хъыщIэм. 

- Iымм! - аргуэру мэгурым Щыхьым.
- Тобэ Iэстофриллахь! - Iэхьмэд, 

Щыхьым щхьэщытIысхьауэ, и лIыжь 
нэпсхэмкIэ егъэпскI. - Тобэ Iэстофрил-
лахь, Щыхьым! Ялыхь, тIэщIумыхыж! 

Хьэсэни лъэгуажьэмыщхьэу зе-
гъэщ хъри, и Iэр Щыхьым и натIэм тре-
лъхьэ, итIанэ мызыгъуэгукIэ лIэны-
гъэм къыIэщIэкIам и жьэгъу щIэпхар 
къетIэтэж. И Iупэр зэрыхъейм шэч 
хэлъыжкъым. 

 Пшапэр зэхоуэ. ГузэвакIуэ къыдыхьа-
хэм ящыщу пщIантIэм дэсыжIакъым. 
НэщI мазэщи, псори хэщхьэжым 
хуэпIащIэу зэбгрыкIыжащ. Армырами 
Марат къэсыжмэ къытрагъэзэнущ. 
Хьэсэн пщэфIапIэмкIэ Iухьауэ, унэм 
щIэсхэм папщIэ гуIэшхыныр Iэнэм 
къытезыгъэувэ гъунэгъу цIыхубзхэм 
езым и щхьэгъусэ Хьэсинэт Iэпэтэр-
мэшкIэ къахеш. 

- Сыт ар? - гузавэу къыщIож Хьэси-
нэт. 

- Дахэзилэ къыщIэши, мо дызды-
щIэсымкIэ нашэ.

 Хьэсэн зыгуэрым къилъагъуу и 
щхьэгъусэм бгъэдыхьэн е епсэлъэн 
щхьэкIэ, фIэкIыпIэ зимыIэ гуэр къэ-
хъун хуейт. Ар фIыуэ зыщIэ Хьэсинэт, 
зримылъэфыхьу, цIыхубзхэр зыщIэс 
хьэщIэщышхуэмкIэ иунэтIауэ кIуэцI-
рокI. Дахэзилэ бгъэдыхьэщ, щэху 
цIыкIуу еIущащэщ, езыр и ужьым къи-
увэжри, Хьэсэн зыщIыхьэжа унэ 
щхьэхуэмкIэ иришэжьащ.

- Тхьэ дыдэ, сымыщIэ зыхуейр. Дахэ-
зилэ къытхуеджэ жиIати… 

ЦIыхубзхэм къапежьа Хьэсэн зан-
щIэу псэлъэн щIедзэ: 

- Алыхьым и къарур инщ, Дахэзилэ, 
умыгужьей, Щыхьым псэущ. 

- Дауэ хъунт!
 - Умыщтэ, псори хъарзынэщ! Ягъэп-

скIыну щIадза къудейуэ, и щэIу макъ 
къэIуащ, итIанэ и нэри къызэтрихащ. 

- Тобэ, тобэ! 
Хьэсинэт щимыгъэзэжым, хьэблэ 

нысащIэхэр къаплъэ-къэдаIуэурэ къэ-
хъуар къагурыIуэри, унэм къызэрыщIэ-
гуащи, хэт гуфIэщауэ магъ, хэт щтэIэ-
щтаблэу зеплъыхь, хэт и Iэгухэр зэтре-
гъауэ. Iэхьмэд и къуэ Беслъэн  дохутыру 
Щихумэз зэрыщылажьэр зыщIэ 
Хьэсэн, гъунэгъум гупсысапIэ ири-
мыту, телефоныр IэщIилъхьэри, и щIа-
лэм деж игъэпсэлъащ. Мыращ Iуэхур 
зыIутыр, телIыкIауэ къыщIэкIащ, иджы 
и псэр къыхыхьэжащи, укъы зэрысын. 
ИтIанэ езым и телефоныр и къуэм хуи-
гъаджэри, къыдэкIыу «дэ Iэпыкъуэгъу 
псынщIэм» пежьэну унафэ хуищIащ. 
АпщIондэху хьэдэгъэпскIитIым Щы-
хьым къаIэтауэ гъуэ лъыпIэм иралъхьэ. 
И Iэ - и лъэхэр къагъэлэлауэ, нэхъ           
хуиту ягъэгъуэлъ. 

Щыхьым и фэм лъы къызэ ры-
щIэлъэдэжар кIуэ пэтми нэхъ нэры-
лъагъут. ХьэдэгъэпскIхэм зызэщIа-
къуэжри, дэкIыжын дзыхь ямыщIу, 
къэувыIэжахэщ. 

- Дохутырхэр къэсыху тIэкIу зы-
фIэжьэ, кхъыIэ, щIыдох е зыгуэрщ, - 
яжриIащ абыхэм Хьэсэн. 

Гулъытэншэ ищIыну хэмейуэ арат, 
армыхъумэ, Щыхьым щIэзыхыфы-
нухэр мыкуэдыIуэмэ, мащIэтэкъым. 
Езы тIур лэжьыгъэншэ зэрыхъуам нэ-
мыщIыжкIэ, зыгуэр зрырагъэтын 
щхьэкIэ загъэгувэу фэ къазэрытеуэм 
ириукIытэ пэтми, Хьэсэн емыдэIуэныр 
къахуегъэкIуакъым.

Зыгуэр жэрыжэкIэ къожэри, дэкIуеи-
пIэм тIэу пкIэгъуэм къыдолъей. Ар 
«дэIэпыкъуэгъу псынщIэм» пэмыплъэ-
фу къыщIэлъэда Бэчщ. Зыри жаIэну 
хунэмыс щIыкIэ, бжэмрэ гъуэлъы-
пIэмрэ я зэхуаку дэлъ лъэбакъуэ зыт-
хухыр зэ лъэгъуэкIэ зэпиупщIри, щIа-
лэм Щыхьым зытриубгъуащ. 

- Iымм! - мэгурым аргуэру Щыхьым. 
Бэч зиплъыхьщ, щхьэгъубжащхьэм 

тет кIыпIийр къипхъуатэри, щIэжащ. 
ЗанщIэу къыщIолъэдэж, Щыхьым и 
щхьэр тIэкIу къеIэтри, псы къихьам 
иригъэIубыну хуожьэ. Сымаджэр 
зэIубым нэхърэ, щIалэм IурикIэр нэ-
хъыбэщи, псы щIыIэр еуэ-еуэу и гу-
фIакIэм долъадэ. ИтIани Бэч зыри 
пэрыуэркъым, псоми апхуэдэу нэ-
хъыфIу къафIощI. 

- Бэч! - Iупэ къудейкIэ жеIэ иджы Щы-
хьым. Къыдэплъеину хэтщ, ауэ и на-
пIэхэр зэтехауэ езыгъэIыгъ къарур 
 къомэщIэкI. 

- Рокировкэ зэрыпщIыр щхьэ занщIэу 
жумыIарэ? - Бэч и нэпсхэр къиубыды-
жа щхьэкIэ, и макъым зэрыхуэбэлэры-
гъам куэдым гу лъатащ.

 Псы пэгун къыдришейрэ пэт, кIапсэр 
зи пэгуныкъум фIэлъэтам ещхьу, 
Щыхьым жиIэну зыхуейр Iупэм къы-
хуохьэс, ауэ тэмакъыр къыдэIэпыкъур-
къыми, IэщIохуж. 

- Умыгъэпсалъэ, - IэпэтэрмэшкIэ 
къыж реIэ Бэч Iэуэлъауэншэу къы-
щIыхьа Беслъэн. Ар «дэIэпыкъуэгъу 
псынщIэм» ису Щихумэз къикIащ. 

- Тхьэмахуэм щIигъуащ ерыскъы 
зэры Iумыхуэрэ, аращ къеузыр, - 
Хьэсэн дохутырхэм Iуэхур зыIутыр къа-
гурегъаIуэ. 

Сымаджэщым къикIа щIалэмрэ Бе-
слъэнрэ зэдэIэпыкъужурэ Щыхьым и 
гур къызэреуэм едаIуэщ, и нэхэм нэху 
щIагъапсэри, здамышэу мыхъуну 
унафэ ящIащ. 

- Бэуэныр къытохьэлъэ, тхьэмбылым 
дэIэпыкъун хуейщ. Хэт и гъусэу нэкIуэ-
нур? 

- Сэ, - Бэч упэрыуэныр Iэмал зимы-
Iэт. 

 Псори Дахэзилэ еплъащ. 
- Марат къэсыжамэ, уэри гугъу уед-

гъэхьынтэкъым, Бэч!
- Сыт жыпIэр, Дахэзилэ? Езым псэ 

къыхыхьэжащ абы, махуитI хъуауэ 
ерыскъы зи цIэ зыIурилъхьакъым, - 
Бэч и анэ Хьэсинэт и гуфIэнэпсхэр 
зэрыхуэмыубыдым егъэукIытэ. 

 Дахэзилэти, жаIэуи яIуатэуи зэхамы-
ха гуэрым зэрыхэхуам игу зэригъэза-
гъэмрэ зэрызищIынур зэримыщIэмрэ 

фIызэхыхьэжат. Дохутыр щIалэхэм 
Щыхьым щIахыху, Бэч дзэлъэщI къи-
щтэну я деж щIэпхъуэжащ. Сыма-
джэм кIэлъыщIэкIахэм ар къыIулъэдэ-
жу дохутырхэм я машинэм и щIыба-
гъыбжэмкIэ зэритIысхьэр ялъагъу. 

- И адэ дыдэр къигъуэтыжащ, - и 
Iупэр фIызэтож Хьэсэн, игу зэрызэ-
гъар имыгъэпщкIуу. 

 Псори мэдыхьэшх. 
Дохутырхэм я машинэр ежьэжа 

нэужь, куэбжэпэм къыIунахэм кIуэжы-
нумрэ пщIантIэм дыхьэжынумрэ зэха-
гъэкIыху, Дахэзилэ и телефон къеуэм 
«Марат» къызэрытридзар зылъэгъуа 
Баринэ къыдэжащ.

- Маратщ къэпсалъэр!
Дахэзилэ щтэIэщтаблэу телефоныр 

къищтэри, лъэныкъуэкIэ IукIащ. 
КъыIухьэжа нэужь, Iэхьмэд къоупщI:

- Дэнэ щыхэтыр къэкIухьлъакъуэр? 
- Ныжэбэ къэсыжынущ, къежьэжа-

кIэщ. Тхьэмахуэ закъуэщ сыкъызэ-
рытынур щыжиIэм, сыпэрыуэфа-
къым, лэжьыгъэм къыдэхуэркъым, 
жыс Iэри. Мыпхуэдиз бэлыхьым дыхэ-
тыну хэт и пщIыхьэпIэ къыхэхуэнт? 

- Хъарзынэщ, узыншэмэ аращ, - йо-
кIуэтыж Iэхьмэди. - Ар зэрехъулIар 
плъагъурэ? И адэм зыкъищIэжыху 
 къахуэгъуэтакъым. Тобэ, Iэстофрил-
лахь! 

ЛIар къэхъужу, къэтри къагъуэтыжа 
нэужь, нэжэгужэ зэрыгъэхъуа хьэб лэ-
дэсхэр щIэх зэбгрыкIыжыныгутэкъым, 
азэныр къэмыджамэ. 

- ФынакIуэ, кхъыIэ, зэгъусэу дыхьэщ-
хьэжынщ, - захуигъэзащ Дахэзилэ псо-
ми. 

 Щыхьым къызэрыхъужар уи жагъуэ 
мыхъуамэ, «хьэуэ» жыпIэныр къезэ-
гъыртэкъыми, цIыхухъуи цIыхубзи 
пщIантIэм къыдыхьэжхэри нысащIэ-
хэм пщэфIапIэм къыщагъэува хэщ-
хьэж Iэнэм пэрытIысхьахэщ. Апхуэдэ 
нэщI мазэ нэжэгужэ Къэлэрдэгу зэры-
щамылъагъурэ куэд щIат. Ауэ зэб-
гъэдэсыну зэхуэмыфащэхэр зы Iэнэ 
зэрыпэрысым, псом хуэмыдэу, хэти 
зыфIэлIыкI Iэхьмэдрэ Хьэсэнрэ 
цIыхубз хэмрэ нэхъыщIэхэмрэ зэра-
гъусэм, укIытэр тригъакIуэрти, нэхъы-
жьитIым махуэ псом нэщIахэр до-
гъэмэжалIэ жаIэри, зыкъаIэтыжащ. 

ХьэдэгъэпскIхэр баштекъузэкIэ 
иджыри къэс зыIыгъа Хьэсэн и жыпым 
йоIэбэ. Iуэхур зыIутыр къызыгурыIуа 
Дахэзилэ ар идэнт? 

- Уи ахъшэ уи жып игъэлъыж, Хьэсэн. 
Мыдэ сэ зыгуэр яхуэзгъэхьэзыращ 
абыхэм. 

- Уэ пщIэнуIамэ ухуитщ, ауэ сэри си 
гъунэгъужьыр Алыхьым псэууэ къы-
зэрызитыжар схухэгъэкIуэдэнукъым! 
Мы мелыIычитIым гуфIапщIэ къа-
лэжьакъэ?! - жиIэри, и жыпым къикIа 
псори хьэдэгъэпскI щIалэхэм яIэщIи-
лъхьащ. 

Хьэсэнрэ Iэхьмэдрэ а тIур къыда-
шыжыху, унэм щIэлъэдэжа Дахэзили и 
тыгъэхэр IэщIэлъу къыщIэкIыжын я гу-
гъа щхьэкIэ, зигъэгувэрти, нэпсеифэ 
къатеуэнкIэ зэрыгузавэр плъагъуу, 
хьэдэгъэпскIхэр я пIэ изагъэртэкъым. 
Псоми яфIэгъэщIэгъуэну, Дахэзилэ 
IэнэщIу къыщIокIыж. «ЦIыхухъухэр 
 къекIуэлIэжмэ, фызгъэфIэжынщ, 
 хъуржын хьэщIэу фызутIыпщыжыну 
сыхуейкъым», - яжреIэ щIалитIми, 
пщэфIапIэмкIэ еунэтI. 

- Угъурлыуэ фыкъытхуэкIуат фэ тIур, 
- сэлам ярехыж Iэхьмэд хьэдэ-
гъэпскIхэм, Iэнкун зэрыхъуар нэры-
лъагъуу.

- Уэлэхьи, ди гъащIэм къриубыдэу 
япэу тлъагъуу арам мыпхуэдэ, - гуапэу 
дадэм сэлам кърахыж езыхэми.

- Мис апхуэдэу фызэIусэм псэ 
хэфлъхьэжу Алыхьым дунейм фытри-
гъэт! 

Я гузэвэгъуэм гуфIэгъуэкIэ зэрызи-
хъуэжар махуэ псом зэрынэщIам къа-
хуздихьа урагъэгугъэу, Дахэзилэ деж 
къекIуэлIа гъунэгъухэр зэхэтт, хьэблэр 
зы зыщIа нэщыпхъуэ IэфIыр зытрахы-
ну хуэмейуэ. Хьэсэнрэ Хьэсинэтрэ 
екIуэкIыжыныфэти, Iэхьмэди а тIум 
 гъусэ захуищIащ. 

 ПщIантIэм къыдэнар Дахэзилэрэ 
 гъунэгъу-жэрэгъу хуэдэ бзылъхугъэ 
зыщыплIрэт. ЗыщыукIытэн щIэсыжтэ-
къым, хэгъэрей защIэти, псори Iэнэм 
пэрытIысхьэжыныр къезэгъырт, зыри 
ягу нэсу ерыскъым хэIэбатэкъым.

- Нобэ дэ тхуэдэу гуфIэу хэщхьэжа 
щыIэу си фIэщ хъункъым, - жеIэ жьан-
тIэр зылъагъэса, Дахэзилэ и гуа щэ-
шыпхъу Муслъымэт. 

- ДакъикъипщI ипэ сызэрыщытамрэ 
иджыпстурэ фызэхуеплъ иджы, - жеIэ 
Дахэзилэ, гулъытэ псори езым деж 
зэрекIуалIэр зэрыфIэфIыр и нэгум 
 къищу. - Зи къуэ зыфIэкIуэда фызабэу 
сыщытати, ди Тхьэу ин, сэра си гугъэщ 
лIэуэ къэхъужар. 

- Тхьэ, Дахэзилэ, уи пIэ ситамэ, тхьэ-
лъэIу сщIыжынтэм, - къыдожьу унэ-
гуащэм Iэхьмэд-дадэ и щхьэгъусэ Ла-
цэ. - УимыIэкъым, нэгъуэщIкъым. 
 Ап хуэдэ гъэунэхукIэкIэ Алыхьым 
игъэу нэхуу зригъэIуэтэжа дунейм сы -
зэры тетрэ зэхэзмыха. Тхьэуэ мыр зи 
нэщI мазэ, къуажэ тхьэлъэIу щIэт-
щIыжыпхъэ Iуэхуу жызоIэм! 

- Дырр, Лацэ, зэ укъытримыч, - 
шыпсым хэIэбэурэ, и махуэкъэс сурэ-
тым иувэжа Дахэзилэ нанэм и псалъэр 
Iурегуэж. - Зэ дыгъэбауэ, унафэ къыт-
хуэзыщIын нэхърэ нэхъыбэ диIэкъым. 
Дэри щхьэ гуэр тфIэтщ.

- Тхьэ, сэ щхьэ пфIэткъым жысIэу ар-
мыра, ауэ унагъуэ Iуэхум и гъунэм 
икIри, къуажэ Iуэху хъуащ мыр, аращ 
сы щIыхэпсэлъыхьыр, - Лацэ зэрыбэ-
лэрыгъам гу лъитэжа щхьэкIэ, зи джа-
тэр сампIэм изымылъхьэ Дахэзилэ зы-
пишэу и нэщIыр хуэгъэкIуэдыжынутэ-
къым. 

- Зэ Марат къэвгъэсыж! - зегъэдэлэл 
Дахэзилэ и бзэгузехьэ Баринэ. 

ЦIыхухъухэр щIэсыху гъынми гу-
фIэнми имыщIэу, утыку ита унэгуащэм 
и псэр тыншыжа хуэдэт. Ауэ зилI къэ-
хъужа фызым нэхърэ, жэм фIэкIуэдар 
къэзыгъуэтыжа Iэхъуэм нэхъ ещхьт 
Дахэзилэ. 

 - Зэхигъэзэрыхьар зэхрехыж иджы, - 
и щхьэ хуэпсэлъэж хуэдэурэ зыкъеIэт 
бысым гуащэм. «ФыкIуэжынумэ, фы-
хуитщ» жыхуиIэу, нэщI хъуа тепщэч 
зытIущ Iэнэм къытрихауэ итхьэщIыжын 
щIедзэ. Щысхэр зоплъыж. Шхэн ямыу-
хауэ тхьэщIэн щIэзыдзэр хьэщIэи-

хужхэрщ. Щыхьым анэкъилъху иIэ-
къым, ауэ зызыгъэпщыпхъуу Дахэ-
зилэ зэзэмызэ къыкIэщIэпIаскIуэ 
Жан, «тхьэлъэIу пщIыпхъэщ» жы-
зыIа Лацэ зыхуегъазэри поды-
хьэшхыкI:

- Фызабэ ролым уихьэпа си гугъи, 
Дахэзилэ? ЛIо, уи жагъуэ хъуауэ ара 
Щыхьым зэрыпсэур? 

- Хьэуэ, тхьэ. ЦIыху лей щыIэ? - и 
щIыб къэгъэзауэ хьэкъущыкъукIэ мэ-
Iэуэлъауэ Дахэзилэ. - ЩIалэр зэхэзе-
хуэн яригъэщIащ. ЛэжьапIэр фIэ-
кIуэдынкIэ гузавэу къэнащ и адэр 
цIэрыIуэ зэрыхъурэ. 

- Iэнна, Щыхьым зымыцIыхур хэт? 
Езыр хэдэу къыхиха хэмыт мыгъуэ абы 
и Iуэхум зыри, - увыIэжыркъым Жан. 

- Тхьэ, и лэжьапIи фIэмыкIуэдын, уи 
щхьэцми зы налъэ къыхэмыхун, Дахэ-
зилэ, уигу умыгъэуз! - и макъым зре-
гъэIэт Дахэзилэ нысэгъу нэхъыжь 
къыхуэхъу Хьэрифэт. - ЛIауэ къафIи-
гъэщIри, езы Алыхьышхуэм лъэ-
хъуэщым къришыжащ Щыхьым. И 
 къуэр полицэм хэт пэтрэ, хузэфIэкIа-
къым ар. ЦIыхум и къарур сытым щыщ 
жыхуиIэу, ди нэгу щIигъэкIам феплъ. 
ЛIэныгъэми лъэхъуэщми къаIэщIи-
хащ. Езы Алыхьталэр къыпщхьэщыжы-
ну дауэ къыпщыхъурэ?! Жылэр мэгу-
фIэ, уэ уи жагъуэ хъуа нэхъей, сщIэр-
къым зэрызыпщIхэр. 

- ЗысщIмэ, зыщIэсщIыр си бынщ, 
мылIэжын къытхэткъым, - Iэнэр три-
хыжын иухакъым иджыри унэгуащэм. 

НысащIэ нэхъыщIэхэр мэгузавэри 
къыщылъэтауэ мэIэбэ, апщIондэху 
щысу къэнахэм зрагъэнауэ фэ къато-
уэ. 

- Уепсэлъэфа Марат? Дэнэ щыIэу 
жиIэрэ? - Муслъымэт екIуэкIыр къы-
гурыIуэркъыми, псори зэригъэкIуж 
къыфIэщIу, унэгуащэм зыхуегъазэ. 

- ЖиIари зэхэзмыха, тхьэ! И макъыр 
къызэрыIуу сыкъызэфIэзэрыхьри те-
слъхьэжащ, псэлъапIэ езмыту. ТIэкIу 
щхьэщыунщ жысIэри, сэрат ар щхьэ-
хуимыту езыхужьар. Адэ губзыгъэ 
зиIэм и насыпкъэ.

- АIей, Дахэзилэ, Щыхьым хуэдэ 
ар зыхужаIэр, Алыхьым игу къоб-
гъэнщ, - Жан гушыIэ хэмылъу 
къэуIэбжьащ. 

- Емынэм зэрихуэртэкъым! Ди дадэ 
пионерщ! Шахмэт фIэкIа Iуэху ущи-
мыIэкIэ, Iущ узыщIын гуэр къып щы-
мыщIу хъурэт?! - и бзэгур хупеупщI Да-
хэзилэ пщыпхъум. 

Бысым гуащэм уфIэмынэнумэ, 
тэджыжыпхъэт. Жанрэ Лацэрэ Дахэ-
зилэ адыгэбзэ жраIэху, нысащIэхэм 
псынщIэу Iэнэр трахыжри, Муслъымэт 
фIэкIа къэмынэу, псори къыдэкIы-
жащ. 

- Щыхьым къызэрыхъужар, тхьэ, мы-
гъэщIэгъуэн, Дахэзилэ зэрылIарщ ар-
мыхъумэ! - Жан Лацэ зыхуегъазэри, и 
бампIэр егъэтIыс. 

Ахэр зэгъунэгъущ, уэрамым и 
ижьырабгъумкIэ ирагъэзыхыжауэ хуэ-
мурэ мэкIуэж. 

- Къабылу Алыхьым тIих нобэ къэд-
нэщIар, - Лацэ Жан и акъылэгъущ, ауэ 
уигу игъэзагъэу, жыпIэ псом къы-
дежьууфынукъым, гуэныхьым що-
шынэ. 

- Тхьэм жиIэ, - къыпегъэувэ Жани. 
АпщIондэху Муслъымэт ишэжын 

щхьэкIэ машинэкIэ къыIулъэда и къуэ-
рылъхур куэбжэмкIэ дохьэри, зан щIэу 
пщэфIапIэмкIэ еунэтI. 

Сымаджэщым

Щыхьым сымаджэщым къызэра-
шэрэ сыхьэтитI хъуами аращ, ауэ зэра-
гъэбауэ Iэмэпсымэм къыпахыжакIэщ. 
КъазэрыIэрыхьэрэ, ерыскъыр, хущ-
хъуэ  папщIэу, мастэкIэ ирахьэлIэ, и 
кIэтIийхэми хуэмурэ лэжьэн щIадзэж. 
КъызэфIэувэжыпакIэ уеджэнкъым, 
итIани лIам нэхърэ, псэум нэхъ ещхьщ. 
Зэм пыгуфIыкIыурэ Бэч къыхудоплъей , 
зэми зигъэIыхьшыхьу и нэхэр щIре-
гъэлъафэ. Дохутыру кърапхар Iэхьмэд 
и къуэ Беслъэнщ. 

IэнатIэм зриубыдэ гъунапкъэм имы-
кIын папщIэ, илъэкI къигъанэркъым 
щIалэ зэпIэзэрытым. Бэчщ хъийм 
изыхур. Щыхьым зэрысымаджэри, Бе-
слъэн зэрыдохутырри ящигъэгъуп-
щэжыну мурад ищIам ещхьу, жьэ-
рыIэзэм еуэ-еуэу и щIопщакIуэр къы-
зэщIегъаплъэ. Псы уэрым ещхь щIа-
литIым я зэрытегъэукIэм Щыхьым и 
нэгум телъ пшагъуэр зэкIэщIихуауэ, и 
къарууншагъри ирелъэсэх. ЗэкIэ 
къыжьэдэкIышхуэ щыIэкъым, ауэ лIэн 
Iуэху зэрызэримыхуэжым и нэщэнэу, и 
плъэкIэм - къару, и нэхэм - нэху къа-
щIыхьэжащ. 

- ЛэпскIэ къыщIэддзэнщ пщэд-
джыжь! Хъункъэ, Щыхьым? - Беслъэн 
абдеж дыдэм щыт гъуэлъыпIэ нэщIым 
и кIапэм тесщ. - ПщэфIапIэ лъэщ 
диIэщ дэ, ямыIэ щымыIэу. 

- ПщэфIапIэкъым уэ къыпхуэтыр - гу-
щIэгъущ, - Бэч гушыIэркъым. - Гу-        
щIэгъу пхэмылъу дохутыр ухъунукъым.

- Тхэлъыпэри сыт, ауэ… зыхэлъхэм 
зыдогъэщхь, - Беслъэн Щыхьым щоу-
кIытэри, Бэч къызэрепIэскIуар къы-
зыфIимыгъэIуэхуну хэтщ. 

- ГущIэгъу пхэлъыр пэжмэ, кхъыIэ, - 
хьилэу зыкъызэкъуех иджы щIалэ бза-
джэм, - унагъуэ джэд фIэкIа хъуну-
къым нажеIи, пщэдджыжьым сызы-
мыгъэжей ди адакъэщIэр кIуэцIыдгъэ-
гъэзагъэ мы лIым. 

Бэч и гушыIэкIэм аргуэрыжьу къи-
гъэпцIа Беслъэн и гум уэху жеIэж, 
езыри щэныфIэу погуфIыкI. Сыт дыкъ-
уакъуэрыпсалъэм епщIэнур? Укъызы-
фIэщIыжынкIэ гузавэ адэм ещхьу, 
фIыуэ укъызэрилъагъур цIыху узэры-
мыхъунум кIуэцIигъэджэрэзэныр и 
нэрыгъщ. «Сыкъеплъынти сэ уи тэма-
къыр здынэсым» жыхуиIэ щIыкIэу, и 
жьэр зэщIихыху зэкъуэхуауэ узыIэри-
гъэхьэныр зыхилъхьэ щыIэкъым. 
Хьэблэм зэныбжьу дэсхэм, зэхуэгуш-
хуэу, зым адрейм зыхуегъэкъуэш. Бэч 
а къомым я адэшхуэ фIэкIа пщIэн-
къым, псоми захуегъэткIий. КIуэ, щIи-
гъэбэлэрыгъыр нэхъ хуабжьу игъэ-
дыхьэшхыжын щхьэкIэщ. Беслъэн 
хуэдэу къызэфIэзэрыхьхэри мащIэ-
къым. 

(КъыкIэлъыкIуэнущ).

